
GOUVÈNÈ HOCHUL ANONSE PRÈSKE 66 MILYON DOLA POU RANPLASE LIY 
SÈVIS PLON AK PWOTEJE DLO POTAB ATRAVÈ NOUYÒK  

  
Sipòte amelyorasyon nan sante piblik ak enfrastrikti dlo nan kominote ki 

istorikman defavorize yo nan tout Eta a  
  
  
Gouvènè Kathy Hochul te anonse jodi a prèske 66 milyon dola nan sibvansyon Eta yo 
te bay kominote yo atravè Eta Nouyòk pou amelyore enfrastrikti dlo potab yo lè yo 
idantifye ak ranplase liy sèvis plon yo. Inisyativ Sibvansyon Gouvènè a pou Remiz Dèt 
ak Transfòmasyon Enfrastrikti Plon (Lead Infrastructure Forgiveness and 
Transformation, LIFT) ede gouvènman lokal yo atravè tout Eta a finanse pwojè sa yo e 
li montre angajman kontinyèl Eta a pou pwoteje sante piblik ak dlo potab pou Nouyòkè 
yo.  
  
"Pwoteje sante ak sekirite Nouyòkè yo se pi gwo priyorite mwen — se poutèt sa n ap 
envesti nan sibvansyon atravè tout eta a pou kominote yo ka fè amelyorasyon enpòtan 
yo bezwen yo," Gouvènè Hochul te deklare. "Chak fanmi merite dlo potab pwòp ak 
san danje, e sibvansyon sa yo pral ede nou fè objektif sa a vin reyalite."  
 
Plon danjere pou sante moun epi li ka antre nan dlo potab lè materyèl plonbri ki gen 
plon kowode. Sous plon ki pi komen nan dlo pou bwè yo se tiyo, wobinè, ak 
enstalasyon an plon yo. Dlo ki gen nivo asid ki wo oswa mineral ki ba, kowode tiyo, 
wobinè ak enstalasyon sa yo. Nan kay ki gen tiyo plon ki konekte kay la ak tiyo dlo a, ke 
yo rele tou liy sèvis plon, tiyo sa yo se tipikman sous ki pi enpòtan nan zafè plon nan dlo 
a. Tiyo plon gen plis chans pou yo jwenn yo nan vil ki pi aje yo ak kay ki te bati anvan 
1986.   
 
Finansman Eta yo akòde jodi a pral itilize atravè minisipalite yo pou ede kouvri depans 
pwojè ranplasman liy sèvis plon ki te resevwa finansman atravè Lwa sou Amelyorasyon 
Enfrastrikti ak Travay (Infrastructure Improvement and Jobs Act, IIJA) federal la men ki 
pa t kouvri totalman anba sibvansyon IIJA a. Sibvansyon pou anilasyon prè sa yo, lè 
pwojè a fin konplete, pral ranbouse pati finansman minisipalite a. Sa pral asire 
kontribiyab lokal yo nan kominote sa yo p ap pote chay finansye pwojè kalite dlo 
esansyèl sa yo.  
  



Inisyativ LIFT la reyalize objektif Gouvènè Hochul sou aksebilite, dlo pwòp, ak sekirite. 
Asosye sibvansyon eta a ak finansman federal retire presyon fiskal la sou gouvènman 
lokal yo, sa ki pèmèt yo pwoteje rezidan yo nan ranplase plis liy sèvis ki gen plon. 
Apwòch konplè Eta a kontinye bay kominote yo resous yo bezwen pou amelyore 
enfrastrikti dlo yo a.  
 
Finansman Eta yo akòde jodi a vize espesyalman kominote ki istorikman defavorize yo. 
Prim yo priyorize kominote ki satisfè youn oswa plis nan kritè sa yo:   

• Revni mwayen fanmi kominote a mwens pase 80 pousan revni mwayen fanmi ki 
ajiste rejyonalman nan tout eta a  

• To povrete lokal kominote la pi wo pase to povrete nan tout eta a  
• Omwen 50 pousan nan pwojè liy sèvis prensipal kominote a sèvi yon kominote 

jistis anviwònmantal  

  
Kominote k ap resevwa prim sa yo se:   

• Vil Buffalo 3,454,800 dola  
• Vil Gloversville 1,352,484 dola  
• Vil Lockport 10,477,044 dola  
• Otorite Dlo Mohawk Valley 3,822,000 dola  
• Vil Nouyòk (Zòn nan Bronx ak Brooklyn) 14,000,000 dola  
• Vil Oswego 4,774,962 dola  
• Vil Poughkeepsie 14,000,000 dola  
• Vil Rochester 14,000,000 dola   

  
Anplis finansman sa a, Pwogram Ranplasman Liy Sèvis Plon Eta Nouyòk la te envesti 
30 milyon dola pou idantifye ak ranplase liy sèvis plon yo atravè Eta a. Jiska prezan, yo 
te depanse 23 milyon dola atravè pwogram nan pou ranplase 3,574 liy sèvis an plon 
nan Nouyòk.   
  
Komisè Sante Eta Nouyòk, Doktè James McDonald, te deklare, "Gouvènè Hochul 
kanpe ak Depatman Sante (Department of Health) Eta Nouyòk nan angajman li pou 
pwoteje dlo potab tout Nouyòkè yo lè yo elimine tiyo an plon nan liy livrezon dlo yo. 
Nouyòk pran angajman pou elimine diferans nan sante nan finansman sible pou 
kominote ki defavorize yo pou nou tout ka jwenn menm dwa debaz sa pou dlo potab ki 
san danje."   
  
Prezidan ak Direktè Egzekitif Jeneral Kòporasyon Enstalasyon Anviwònmantal 
Eta Nouyòk la, Maureen A. Coleman, te deklare, "Aksesibilite se yon eleman santral 
nan misyon EFC. Lè l founi finansman enpòtan sa a, Gouvènè Hochul ap ede kominote 
yo ranplase liy sèvis plon yo san yo pa voye chay depans ki twòp sou do kontribiyab 
lokal yo. Chak Nouyòkè merite gen aksè ak dlo potab ki pwòp ak san danje, epi 



envestisman sa a asire depans pa yon obstak pou fè sa tounen reyalite nan kominote 
defavorize yo."  
  
Angajman Nouyòk pou Kalite Dlo   
Eta Nouyòk kontinye ogmante envestisman prensipal li yo nan enfrastrikti dlo, ki gen 
ladan plis pase 3.4 milya dola nan asistans finansye nan men EFC pou pwojè 
enfrastrikti dlo lokal yo nan ane fiskal Eta 2025 la sèlman. Avèk 500 milyon dola yo 
atribye pou enfrastrikti dlo pwòp nan bidjè ane fiskal 2026 yo adopte ke Gouvènè 
Hochul te anonse a, Nouyòk deja envesti yon total 6 milya dola nan enfrastrikti dlo depi 
2017. Yo ankouraje nenpòt kominote ki bezwen èd ak enfrastrikti dlo li yo pou kontakte 
EFC.   
 
Finansman sa a se anplis lòt gwo envestisman nan kalite dlo, ki gen ladan Lwa sou 
Obligasyon pou Dlo Pwòp, Lè Pwòp ak Travay Ekolojik (Clean Water, Clean Air and 
Green Jobs Environmental Bond Act) 2022 4.2 milya dola elektè yo apwouve ki ap fè 
nivo finansman istorik la avanse pou modènize enfrastrikti dlo ki ansyen epi pwoteje 
kalite dlo, ranfòse kapasite kominote yo pou yo reziste kont gwo tanpèt ak inondasyon, 
redwi polisyon nan lè a epi diminye emisyon ki chanje klima yo; retabli abita yo epi 
prezève espas deyò ak fèm lokal yo.    
  
Konsènan Lwa sou Amelyorasyon Enfrastrikti ak Traavy (IIJA) ak Finansman 
Ranplasman Liy Sèvis Plon  
Lwa sou Amelyorasyon Enfrastrikti ak Travay la envesti 15 milya dola istorik nan tout 
peyi a pou idantifye ak ranplase liy sèvis plon yo. Lalwa mande pou yo bay 49 pousan 
fon Ranplasman Liy Sèvis Plon Fon Woulman Eta a pou Dlo Potab kòm sibvansyon 
oswa anilasyon prè pou kominote defavorize yo, yon envestisman enpòtan pou 
kominote yo pa te envesti ase nan yo pandan twò lontan. Ajans Pwoteksyon 
Anviwònmantal Etazini an prevwa yon total nasyonal 9 milyon liy sèvis plon atravè peyi 
a, ki baze sou done yo kolekte nan Sondaj ak Evalyasyon sou Bezwen Enfrastrikti Dlo 
Potab ki ajou. Yo bay finansman federal la espesyalman pou idantifikasyon ak 
ranplasman liy sèvis plon epi li pral ede Nouyòk finanse pwojè pou retire tiyo plon epi 
redwi ekspozisyon ak plon nan dlo potab. Pou asire ke yo itilize finansman pou aktivite 
ki gen rapò ak liy sèvis plon nan eta ki gen plis bezwen yo, alokasyon Ranplasman Liy 
Sèvis Plon yo baze sou bezwen – sa vle di eta ki gen plis liy sèvis plon yo prevwa 
resevwa yon fason pwopòsyonèl plis finansman Ranplasman Liy Sèvis Plon.   
  
Senatè Eta a, Gustavo Rivera, te deklare, "Envestisman Gouvènè Hochul la pral ede 
gouvènman lokal yo kouvri depans pwojè ranplasman liy sèvis plon ki jwenn yon pati 
finansman nan Lwa sou Amelyorasyon Enfrastrikti ak Travay la, epi ki sitiye sitou nan 
kominote ki gen revni ba tankou Bronx, pandan y ap pwoteje pòch Nouyòkè yo. Kòm 
moun ki fyè dèske mwen se esponnsò Lwa sou Dwa pou Konnen Konsènan Tiyo Plon 
an, ki te siyen an 2023, ansanm ak de lòt pwojè lwa ki sanble, nou dwe kontinye defann 
efò sa yo epi finalman asire tout Nouyòkè gen aksè ak dlo potab san plon."  
  
Manm Asanble Amy Paulin, te deklare, "Asire chak Nouyòkè gen aksè ak dlo potab ki 
pwòp ak san danje se yon responsablite fondamantal gouvènman an, epi inisyativ 

sibvansyon sa a se yon gwo pa annavan pou kenbe pwomès sa a. Lè nou retire chay 
finansye a sou kominote lokal yo, n ap akselere eliminasyon liy sèvis plon ki danjere yo. 
Mwen felisite Gouvènè Hochul pou angajman li pran pou ranplase enfrastrikti ki gen 
plon epi pou asire sante ak sekirite rezidan nou yo rete yon priyorite prensipal."  

